
· Moesoldeb yw côd o ymddwyn sy’n cael ei ystyried yn awdurdodol wrth geisio gwahaniaethu rhwng beth sy’n gywir ac anghywir,  beth sy’n dderbyniol ac annerbyniol. 

· Gall moesoldeb fod yn oddrychol. Felly mae angen safonau moesoldeb absoliwt.  Y  safon sy'n uwch na phob safon arall yw safonau moesol Duw yn y Beibl. 
· Nid llyfr am foesoldeb yw’r Beibl ond am berthynas Duw â phobl. Ond, gan fod pobl wrth natur mor barod i ffraeo, cecru, niweidio’i gilydd a rhyfela, gosodwyd rhai canllawiau yn yr HD fel bod gan y gymdeithas safon i anelu ati.  Wrth natur mae pobl yn methu cyrraedd y safonau, ac mae angen help Duw.
· Nid gwthio safonau moesol personol rhyw unigolyn dynol ar bawb mae’r Beibl ond dweud bod safonau moesoldeb a osodwyd gan Dduw yna i bawb geisio eu dilyn a’u hefelychu.*
· Petai’r 10 Gorchymyn yn cael eu cadw byddai ein cymdeithas gymaint brafiach (Ex.20:3-17).
Moesoldeb unigolion

· A yw moesau un person yr un mor ddilys â moesau person arall? 
· Heb safon absoliwt nid oes unrhyw ffordd o ddweud bod un peth yn dda a’r llall yn ddrwg. Safon y Beibl o foesoldeb sy’n annog parch at eraill, ‘Dylech chi bob amser drin pobl eraill fel byddech chi’n hoffi iddyn nhw eich trin chi,’ (Math.7:12); ac o ganlyniad mae lladrata yn annerbyniol, mae godineb yn ddrwg, ac mae bywyd yn werthfawr, Na ladd (Ex.20:13). 
· O’r Beibl y daw gwreiddiau ein systemau cyfreithiol, llysoedd barn a pholisïau cymdeithasol. Ond moesoldeb y mwyafrif yw’n cyfreithiau ni erbyn hyn. Mae cyfreithiau’r DU yn crwydro i ffwrdd o’u gwreiddiau moesol Beiblaidd.
· Mae moesoldeb unigolyn yn cael ei fesur yn ein cymdeithas wrth ei osod yn erbyn ein cyfreithiau. Os yw person yn lladd, dwyn, difrodi eiddo, neu dwyllo maent yn torri’r gyfraith; mae eu moesoldeb yn cael ei weld yn rhywbeth annerbyniol – yn ddiffyg moesoldeb.

· Ond, mae moesoldeb yn mynd yn ddyfnach na chadw cyfreithiau gwlad. Beth am yr elfennau moesol sy’n ymwneud ag ymddygiad tuag at eraill?  Neu beth am ymddygiad sy’n annerbyniol yn ôl moesoldeb rhai ond yn hollol iawn yn ôl safonau moesol eraill?  Y Loteri Genedlaethol – gamblo’n annerbyniol? Godineb – yn hollol dderbyniol os yw unigolyn yn anhapus yn ei briodas? Rhegi – defnydd hollol naturiol o iaith?  Cyrraedd y gwaith ddeg munud yn hwyr pob dydd – pwy sydd yn sylwi? 
Gwerthoedd a Realiti
· Yn aml mae tensiwn rhwng ein gwerthoedd a’n daliadau e.e. efallai y credwn ei fod yn anfoesol i lygru’r byd neu anwybyddu’r tlodion, ond yn aml rydym yn gorfod gwneud dewisiadau wedi ei seilio ar faint o arian neu amser sydd gennym: bananas Masnach Deg neu brisiau rhatach? Dillad Masnach Deg neu ddillad rhatach? Defnyddio trafnidiaeth gyhoeddus neu ddefnyddio car?
Testunau Trafod
1. Moesol neu anfoesol? Pwy sy’n penderfynu?
2. Ydy’r ffaith fod y mwyafrif yn cytuno yn gwneud rhywbeth yn foesol gywir? Os yw rhywbeth yn foesol gywir pam nad yw pawb yn cytuno a chefnogi 100%? (e.e. rhoi arian i elusen).
3. Petai pawb yn gwneud yr hyn sy’n  iawn yn ei olwg ei hun1, (heb sôn am unrhyw safon foesol) a defnyddio ei allu ei hun i benderfynu beth sy’n iawn neu beidio sut byddai hyn yn effeithio ar y gymdeithas?
Moesoldeb

